
Løgtingsmál nr. xx/2009: Uppskot til løgtingslóg um broyting í lóg um almenna forsorg

Uppskot

til

løgtingslóg um broyting í lóg um almenna forsorg

§ 1

Í lovbekendtgørelse nr. 100 fra 2. marts 1988 om offentlig forsorg, sum seinast broytt við løgtingslóg nr. 66 frá 25. mai 2009, verða hesar broytingar gjørdar:

1) Aftaná § 18 a verður sett: 
“§ 18 b. Stuðul verður veittur til hjálparráð til persónar við virkistarni orsakað av likamligum ella sálarligum breki ella varandi sjúku um hesi:
1) eru neyðug fyri at vera í arbeiði,

2) munandi bøta um sjúkuna/brekið, ella 

3) munandi lætta um gerandisdagin í heiminum.

Stk. 2. Stuðul til hjálparráð fevnir eisini um meirútreiðslur til serlig klædnapløgg og serkost.

Stk. 3. Stuðul verður ikki veittur til vanligt innbúgv ella brúkslutir. 

Stk. 4. Persónar, 18 ár og eldri, kunnu fáa tilskot til keyp av hoyritóli frá góðkendum privatum veitara av hoyritóli. Stuðulin er í mesta lagi 6.000 kr. fyri hvørt hoyritólið.

Stk. 5. Stuðul verður ikki veittur til innbúgv og útgerð til persónar á stovni ella sambýli. Stuðul verður tó veittur til persónligt tillagað hjálparráð.

Stk. 6. Stuðul verður ikki veittur til hjálparráð, ið verður nýtt í virksemi hjá øðrum myndugleikum. 

Stk. 7. Landsstýrismaðurin ásetur nærri reglur um:
1) hjálparráð, sum stuðul kann veitast til.
2) Nær stuðul til hjálparráð verður veittur sum lán.
3) rakstur, viðlíkahald, umvæling og endurnýggjan av hjálpartólum.

4) keyp av hoyritóli frá góðkendum privatum veitara.
5) Egingjøld og minstu upphæddir fyri hjálparráð.
6) Hjálparráð til persón á stovni, sambýli o.l. , sum stuðul kann veitast til.
7) Markamót í mun til ábyrgd hjá øðrum myndugleika.

Stk. 8. Landsstýrismaðurin kann áseta nærri reglur um:
1) Egingjøld í mun til inntøku hjá viðkomandi, og allýsing av inntøku.

2) Dagføring í mun til prísbroytingar av ískoyti til keyp av hoyritóli frá privatum veitara.
§ 18 c. Til persónar við likamligum ella sálarligum breki ella varandi sjúku, ið krevur heilivág, verður stuðul veittur til ávísan heilivág og til útgerð og hjálparráð at nýta í sambandi við heilivágin.

Stk. 2. Landsstýrismaðurin ásetur nærri reglur um stuðul til heilivág, harundir hvørji sløg av heilivági, stuðul verður veittur til, og um egingjøld.”
§ 18 b og § 18 c verða hereftir til § 18 d og § 18 e.

2) § 18, stk. 7 verður strikað.

3) Í § 18, stk. 8 verður “7” broytt til “6”.
§ 2.

Henda løgtingslóg kemur í gildi dagin eftir, at hon er kunngjørd. Tó kemur § 18 b, stk. 6 í gildi 1. januar 2010.
Kap 1. Almennar viðmerkingar

Landsstýriskvinnan í almannamálum er í samstarvi við politisku flokkarnar á tingi farin undir arbeiðið at endurskoða forsorgarlógina. Tað hevur nú í fleiri ár verið tosað um týdningin av at fara undir at gera nýggja føroyska forsorgarlóg, og er landsstýriskvinnan farin undir at endurskoða verandi forsorgarlóg við tí endamáli, at fáa eina nýggja forsorgarlóg.

Við eini nýggjari forsorgarlóg er ætlanin, at tað skal gerast greiðari, hvørji rættindi borgarin hevur, umframt at landsstýriskvinnan ynskir eina skynsamari stýring og tálming av útreiðslunum til forsorg.

Viðmerkjast skal, at Landsgrannskoðanin og Kærustovnurin fleiri ferðir hava fýlst á vantandi reglugrundarlagið til forsorgarlógina, serliga at heimildir til kunngerðir í forsorgarlógini ikki eru útfyltar.

Seinastu árini hevur verið arbeitt við at bøta um partar av galdandi forsorgarlóg, og eru fleiri broytingar gjørdar. Enn er tó nógv, ið restar í, áðrenn landsstýriskvinnan kann koma við eini nýggjari forsorgarlóg. 

Hetta lógaruppskot er ein liður í arbeiðinum at endurskoða forsorgarlógina. Við hesum lógaruppskoti og nágreinaðum heimildum til kunngerðir er ætlanin at fáa reglugrundarlagið fyri stuðul til hjálparráð uppá pláss.

Kompensatión

Stuðul til hjálparráð verður veittur eftir meginregluni um kompensatión. Kompensatiónsveitingar eru veitingar, ið bøta og linna um brekið hjá tí einstaka. Endamálið er at betra lívsgóðskuna, at javnseta persónar við breki við onnur í samfelagnum og at betra møguleikarnar fyri integrasjón. Stuðulin verður tískil veittur óheftur av inntøku og ogn hjá viðkomandi, soleiðis at persónar við breki fáa stuðul til eyka útreiðslur av uppihaldinum, sum persónar við breki ella sjúku hava orsakað av hesum.

Vælferðarveitingar

Okkara vælferðarskipan er ikki avmarkað til bert at fevna um tað allarmest neyðuga til tey, ið allarmest hava tørv á hesum. Almennar pengaveitingar og umsorganartænastur í føroysku vælferðarskipanini eru sum høvuðsregla tøkar hjá øllum samfelagsbólkum, og eru tískil ikki avmarkað til tey fátæku. Vælferðarveitingar verða veittar fyri at skapa tryggleika, men eisini fyri at fyribyrgja. Hetta útgangsstøðið ynskir landsstýriskvinnan at varðveita, og vælferðarveitingar, í hesum føri hjálparráð, tískil skulu vera tøk hjá teimum, ið hava tørv. Landsstýriskvinnan metir tó, at tað er umráðandi, at málbólkurin fyri einstøku veitingarnar er greiður, soleiðis at tað eru persónar við størsta tørvi á hjálparráðum, sum fyrst og fremst fáa stuðul. Neyðugt er tí at áseta nærri reglur í kunngerð um treytir o.a. fyri stuðlinum, harundir eisini um egingjøld.

Landsstýriskvinnan biður eisini um heimild til at áseta egingjøld í mun til inntøkuviðurskiftini hjá tí einstaka. Landsstýriskvinnan metir tó, at meginreglan um kompensatión framvegis í útgangsstøðinum skal verða galdandi, tó soleiðis at tað í ein ávísan mun skal bera til at víkja frá hesi meginreglu, tá egingjøld skulu ásetast.

Broytingar í mun til galdandi siðvenju

Hetta uppskot um stuðul til hjálparráð er gjørt við støði í galdandi siðvenju, men við uppskotinum verða eisini nakrar broytingar gjørdar. Stuðul til hjálparráð fevnir ikki um viðgerðir, men siðvenja hevur verið at veita stuðul til fótarøkt til persónar við diabetes og til epilatiónsviðgerð til persónar við skemmandi hárvøkstri. Kompensatiónsveitingar eftir forsorgarlógini eiga ikki at fevna um stuðul til viðgerðir. Ábyrgdin fyri at meta um, hvørjar viðgerðir borgarin hevur fyri neyðini og at tryggja persónum hesar viðgerðir ella stuðul til tílíkar viðgerðir, liggur hjá heilsuverkinum. 
Eisini skal viðmerkjast, at um heimild til at lata stuðul til viðgerðir til persónar eldri enn 18 ár skal ásetast í forsorgarlógini, so verður víðkað munandi um persónsskaran, sum í dag fær stuðul til viðgerðir, og hervið eisini um fíggjarligu útreiðslurnar til forsorg.  

Viðmerkjast skal tó, at sambært forsorgarlógini ber til at lata stuðul til viðgerðir eftir § 15 í forsorgarlógini og § 12 í almannapensjónslógini eftir eini fíggjarligari meting. Talan er tá um stuðul til at rinda egingjald av viðgerðum, sum sjúkrakassin letur stuðul til sambært avtalu við viðkomandi yrkisfelag, t.d. fysioterapeutar og kiropraktorar. Ongin avtala er gjørd við autoriseraðar fótarøktarar um stuðul til fótarøkt frá sjúkrakassanum.
Markamót

Stuðul eftir forsorgarlógini er subsidærur í mun til stuðulsrættindi og stuðulsmøguleikar sambært aðrari lóggávu. Við uppskotinum verða ásett markamót til virksemi hjá øðrum almennum myndugleikum sum t.d. heilsuverki, skúlaverki og Nærverkið, og markamót verða eisini ásett til virksemi á stovnum og stovnslíknandi fyriskipanum.

Stuðul sambært forsorgarlógini er einstaklingastuðul til útreiðslur, sum tann einstaki annars sjálvur skuldi goldið fyri. At veita stuðul eftir forsorgarlógini til útreiðslur til sjúkraviðgerð, sjúkrarøkt, undirvísingaramboð o.a. merkir við øðrum orðum, at tað í prinsippinum er ábyrgdin hjá tí einstaka at gjalda útreiðslurnar, sjálvt um lóggávan á økinum ásetir, at tað er ókeypis í Føroyum at fáa ávikavist sjúkrahúsviðgerð, undirvísing og heimasjúkraviðgerð.

Ásetingar um markamót er í tráð við meginregluna um geiraábyrgd (sektorábyrgd). Meginreglan um geiraábyrgd er ásett í nýggja ST-sáttmálan, sum Løgtingið hevur samtykt skal galda fyri Føroyar. 

Fyrimunurin fyri borgaran í hesum sambandi er, at borgarin fær eina einfaldari tænastu í mun til hjálparráð soleiðis, at borgarin ikki skal í samband við fleiri almennar stovnar fyri at fáa neyðug hjálparráð.
Við geiraábyrgd (sektorábyrgd) á økinum verður eisini samanhangur millum vald og gjald, soleiðis at samband er millum fakligu og fíggjarligu ábyrgdina hjá teimum ymisku stovnsleiðarunum. Hervið verða tað somu myndugleikar, sum fakliga ávísa stuðulin, sum eisini fíggjarliga hefta fyri útreiðsluna, og hervið má metast, at fíggjarliga stýringin verður skynsamari. 

Kap 2. Avleiðingar av uppskotinum

Fíggjarligar avleiðingar

Umsitingarligar avleiðingar 
Uppskotið hevur ikki meira umsiting við sær. 

Umhvørvisligar avleiðingar

Uppskotið hevur ikki umhvørvisligar avleiðingar við sær.

Avleiðingar í mun til altjóða avtalur og reglur

Uppskotið hevur ikki avleiðingar við sær í mun til altjóða avtalur og reglur.
Sosialar avleiðingar
Uppskotið hevur sum útgangsstøðið ikki sosialar avleiðingar við sær, tí henda lógarbroyting er gjørd við støði í galdandi siðvenju. Tó fara persónar at missa stuðulin tey í dag fáa til ávísar viðgerðir, tí stuðul til viðgerðir ikki er at meta sum hjálparráð.
Yvirlit yvir avleiðingar

	
	Fyri landið/lands-
myndugleikar
	Fyri
kommunalar
myndugleikar
	Fyri
pláss/øki í
landinum
	Fyri
ávísar sam-
felagsbólkar/
felagsskapir
	Fyri
vinnuna

	Fíggjarligar/
búskaparligar avleiðingar
	Ja
	Nei
	Nei
	Nei
	Nei

	Umsitingarligar
avleiðingar
	Ja
	Nei
	Nei
	Nei


	Nei

	Umhvørvisligar
avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar
avleiðingar
	
	
	
	Ja
	


Ummæli

Uppskotið hevur verið til ummælis hjá:

· MBF

· Landsfelag Pensjónista

· Føroya Kærustovni

· Sosialráðgevarafelagnum

· Heilsumálaráðnum

· Fíggjarmálaráðnum

· Mentamálaráðnum

· Ráðnum fyri brekað

· Almannastovuni
· Nærverkinum

· Landssjúkrahúsinum

· Kommunusamskipan Føroya

· Føroya Kommunufelag

· Kommunusamskipan Føroya
Kap 3. Serligar viðmerkingar

Til § 1: 

Til nr. 1: 

Við nýggjari § 18 b verður áseting um stuðul til hjálparráð og heimildin at áseta neyvari reglur í kunngerð orðað av nýggjum í sjálvstøðugari grein. 

§ 18 b, stk. 1

Í § 18 b, stk. 1 er orðingin broytt soleiðis, at dentur í størri mun er lagdur á virkistarn orsakað av  breki ella varandi sjúku. Orsøkin er, at orðingin um at vera avlamin (invalid) ikki verður mett at vera tíðarhóskandi, og at stuðul til hjálparráð snýr seg um at kompensera fyri virkistarn, soleiðis at viðkomandi persónur kann fáa eitt - samanborið við onnur - so javnbjóðis lív sum møguligt. Likamligt ella sálarligt brek ella varandi sjúka fevnir eisini um brek, sum er komið av aldrinum, tí er ikki orsøk til at varðveita orðing um aldurstreytaða sjúku. Einki aldursmark er í ásetingini

Treytirnar 1-3 í galdandi áseting eru varðveittar og føroyskaðar í hesum broytingaruppskoti. Við hesum treytum verður dentur lagdur á at taka atlit til møguleikarnar at varðveita ella fáa tilknýti til arbeiðsmarknaðin, at bøta og linna um avleiðingarnar av ella at lætta og bøta um møguleikarnar at virka í heiminum og fáa gerandisdagin at hanga betur saman.

Treytin fyri at fáa stuðul til hjálparráð sambært forsorgarlógini er, at talan er um varandi tørv, og stuðul kann tí ikki latast til fyribils nýtslu av hjálparráðum sbrt. forsorgarlógini. Hetta er óbroytt við hesi lógarbroyting. Við varandi tørv er at skilja, at útlit ikki eru til, at heilsuviðurskiftini fara at betrast, og tað tí framyvir ber at vera varandi tørvur á at bøta um sjúkuna/brekið.

Hugtakið hjálparráð fevnir um tól, lutir, serlig klæðir, sum eru framleidd ella verða nýtt til at bøta um likamligum ella sálarligum breki ella sjúku, ið viðførir skerdan virkisførleika. Hugtakið hjálparráð fevnir um kropsborin hjálparráð sum t.d. um brillur, hoyritól, ymiskar protesur og serligan fótbúna. Men eisini um hjálparráð, ið verða veitt sum lán sum t.d. koyristólar, samskiftisútgerð, røktarsengur og ymiskt flutningstól. 

§ 18 b, stk. 2

Í stk. 3 er ásett, at stuðul kann veitast til meirútreiðslur til serkost til persónar við varandi breki ella sjúku. Galdandi siðvenja er, at persónar við diabetes, cøliaki, cystiskari fibrosu og ovurviðkvæmi annars fáa stuðul til meirútreiðslur av kosti. Stuðulin verður veittur eftir útrokningum við støði í donskum kostkanningum, við tað at tílíkar kanningar ikki verða gjørdar í Føroyum. Tað snýr seg um at fáa endurgjald fyri meirútreiðslur við støði í samanbering av kostútreiðslum hjá serligu bólkunum við mettar útreiðslur hjá vanliga føroyinginum og ikki at kompensera fyri hægri prísstøði í Føroyum. Endurgjald fyri meirútreiðslur av serkosti er ikki beinleiðis nevnt í orðingini í verandi lógarheimild. 

Í verandi áseting er meirútreiðslur til serlig klæðir beinleiðis nevnt í galdandi áseting. Við hesi áseting verða meirútreiðslur til serlig klæðir og til serkost fevnd av hugtakinum um hjálparráð. 

Persónur, ið uppiheldur barni við breki ella sjúku, ið hevur meirútreiðslur við sær, hevur sbrt. § 17, stk. 1 rætt til at fáa stuðul til hesar meirútreiðslur. Meirútreiðslur til serkost ella serlig klæðir hjá børnum er tískil ikki fevnt av § 18 b, stk. 2. 

§ 18 b, stk. 3

Í stk. 2 er ásett, at stuðul verður ikki veittur til vanligt innbúgv ella brúkslutir. Stuðul til hjálparráð snýr seg um kompensatión, tvs. ikki um at fáa stuðul til vanligar lutir, sum flest øll fólk hava tørv á, annars er talan um yvirkompensatión. Hervið er ásett, at vanligir brúkslutir, hóast hesir eru eitt sindur øðrvísi og liggja í dýrara endanum av brúkslutum, sum flest øll fólk nýta, so eru hesi ikki at meta sum hjálparráð. Talan kann her verða um elektriskar dósaupplatarar, ergonomiskar uppvaskibustir, teldur o.a.

§ 18 b, stk. 4

Við tað at orðingin um hjálparráð verður gjørd av nýggjum verður stuðul til tilskot til keyp av hoyritóli frá góðkendum privatum veitara serskilt ásettur í stk. 4. Talan er ikki um nakra broyting í mun til galdandi skipan ella galdandi kunngerð nr. 96 frá 18. november 2008 um stuðul til hoyritól, har m.a. er ásett, at stuðul verður veittur til persónar, ið eru 18 ár ella eldri, til keyp av hoyritóli frá góðkendum privatum veitara. 
§ 18 b, stk. 5
Stuðul til hjálparráð sambært forsorgarlógini fevnir ikki um stuðul til innbúgv og útgerð til persónar á stovni ella sambýli. Fyri at ivi ikki skal vera um hesa grundreglu er hetta ásett í stk. 5. Stovnar sum ellis- og røktarheim, bústovnar, sambýlir, serstovnar og sjúkrahús skulu verða útgjørdir við støði í, hvørjum endamáli fyriskipanin er upprættað. Er endamálið við stovninum at veita hjálp og røkt til eldri, persónar við breki og sjúk, so er tað stovnurin sjálvur, ið avheldur útreiðslur til útgerð, ið er neyðug fyri at veita hesa tænastu. Stuðul verður ikki veittur sambært § 18 b í forsorgarlógini til útgerð sum kann brúkast av fleiri persónum sum t.d. lyftir, wc-hækkarar, hvílistólar, røktarsengur, vanligir koyristólar, gangihjálpartól, vanlig trýstsársfyribyrgjandi útgerð. Persónligt hjálparráð, t.d. ortopediskir skógvar, hoyritól o.l., ið skal sertillagast tørvinum hjá tí einstaka, herundir eisini sergjørdir ella sertillagaðir koyristólar, eru at meta sum persónlig hjálparráð, sum stuðul kann latast til sambært § 18 b til persónar stovni ella stovnslíknandi fyriskipan.

§ 18 b, stk. 6

Grundleggjandi fyri veitingar eftir forsorgarlógini er, at stuðul eftir forsorgarlógini er subsidærur í mun til stuðulsrættindi og stuðulsmøguleikar sambært aðrari lóggávu. Galdandi siðvenja í mun til hjálparráð vísir tó, at størri og størri trýst er á Almannastovuna til at veita stuðul til hjálparráð, ið verða nýtt til virksemi hjá heilsuverkinum, heima- og stovnsrøktini og skúlaverkinum. Tørvur tykist tí verða á nærri ásetingum hesum viðvíkjandi, og er tí regla um markamót ásett í stk. 6, umframt at heimildin til at áseta reglur í kunngerð í stk. 7 eisini fevnir um at áseta nærri reglur um markamót. Høvuðsreglan er, at stuðul verður ikki veitur til hjálparráð, ið aðrir myndugleikar nýta í síni tænastuveiting til borgaran, eitt nú í sambandi við sjúkuviðgerð, heimarøkt ella undirvísing.  
§ 18 b, stk. 7
Tørvur er á neyvari ásetingum um stuðul til hjálparráð. Í galdandi lóg er heimild at áseta reglur um stuðul til m.a. hjálparráð í § 18, stk. 8. Heimildin at áseta reglur í kunngerð fyri hjálparráð verður við hesum orðað á nýggjum og gjørd meiri ítøkilig. Tørvur er á neyvari reglum um stuðul til hjálparráð, og arbeiðir landsstýriskvinnan í løtuni við at orða kunngerð og vegleiðingar um stuðul til hjálparráð. Tørvur er á í kunngerð at áseta reglur um, nær stuðul til hjálparráð kann veitast sum lán, reglur um egingjøld, rakstur av hjálparráðum, endurnýggjan av hjálparráðum o.a.

§ 18 b, stk. 8

Landsstýriskvinnan biður við hesi áseting um at fáa heimild til at áseta egingjøld til hjálpartól í mun til inntøku hjá viðkomandi, og hervið eisini um heimild til at allýsa inntøku. Við hesi heimild hevur Løgtingið tikið avgerð um, at tað í ein ávísan mun ber til at víkja frá meginregluni um kompensatión. Enn fyriliggur eingin ítøkilig ætlan um at gera stuðul til hjálparráð tengdan at inntøku. 

Landsstýriskvinnan biður eisini um heimild til at dagføra ískoytið til keyp av hoyritóli frá góðkendum privatum veitara í mun til prísbroytingar. Endamálið við hesum er, at tað skal bera til at dagføra ískoytið um tað verður mett neyðugt, uttan at tað krevur lógarbroyting.
§ 18 c

Stuðul til ávísan heilivág er ásett í nýggjari áseting í § 18 c. Mett verður ikki, at heilivágur er at meta sum hjálparráð og verður stuðul til heilivág tískil ásett við serskildari áseting. Treytin fyri at fáa stuðul til heilivág er óbroytt í mun til verandi skipan. Stuðul til heilivág kann eftir umsókn verða veittur persónum við breki ella varandi sjúku, ið krevur heilivág. Eisini verður stuðul veittur til útgerð og hjálparráð, sum hevur beinleiðis samband við heilivágin, sum stuðul verður veittur til.  Í stk. 2 er heimild til at áseta nærri reglur um stuðul til heilivág v.m., hvørji sløg av heilivági og um egingjald. 

Sum fylgja av hesum broytingum verða § 18 b og § 18 c hereftir til § 18 d og § 18 e. 
Til nr. 2: 

Við nýggjari áseting um stuðul til hjálparráð verður samstundis galdandi áseting í § 18, stk. 7 strikað.

Til nr. 3: 

Fylgibroyting av nr. 2.
Til § 2:
Gildiskomuregla. Fyri at fáa stundir til at laga virksemið hjá avvarðandi myndugleikum til nýggjar reglur um markamót, og at flyta møguliga játtan frá Almannastovuna til avvarðandi myndugleikar í sambandi við arbeiðið við fíggjarlóg fyri 2010, kemur ásetingin í § 18 b, stk. 6, ikki í gildi fyrr enn 1. januar 2010.
Hjáløgd skjøl:

Skjal 1: 

Rósa Samuelsen

landsstýriskvinna

  






/  Eyðun Mohr Hansen

9. juli 2009


Mál: 09/00329-6


Viðgjørt: Hallbera F. West

